
Annotatsiya: Inson tugʻilganidan boshlab umrining oxirigacha ijtimoiylashuv 

jarayonini boshdan kechiradi, yaʼni u hayoti davomida jamiyatga qoʻshilishi uchun 

unda mavjud boʻlgan va shakllangan hatti-harakatlar, meʼyorlar, qadriyatlar, 

madaniyat, din, tarbiya, bilim va malakalarni, urf-odatlarni oʻziga singdirib boradi va 

oʻzlashtiradi. Ijtimoiylashuv  murakkab jarayon hisoblanadi va insonning butun umri 

davomida sodir boʻladi.   

Kalit so‘zlar: Shaxs, kichik maktab yoshi , ijtimoiylashuv, oila, qadriyat, o‘z-

o‘zini anglash. 

 

KIRISH: Shaxsning ijtimoiylashuvida yaratilgan shart-sharoitlardan unumli 

foydalanish bir xil kechmaydi, chunki ularga taʼsir etuvchi qator omillar mavjudki, 

ularning qaysi sifatlaridan ibrat olishi bir qator omillarga bogʻliq. Bu borada 

Prezidentimiz Sh.M.Mirziyoyev taʼkidlaganidek, “.....tariximizda oʻtgan ulugʻ 

zotlarning hayot yoʻli, qoldirgan merosini biryoqlamalikka berilmay, toʻgʻri va 

haqqoniy aks ettirish darkor. Toki ular yoshlar uchun tom maʼnoda ibrat namunasi 

boʻlsin”1. Ana shu ibratni toʻgʻri yoʻlga qoʻyish uchun shaxs xususiyatlarini zamon 

talablari hamda milliy anʼanalar bilan hamkorlikda oʻrganib, tegishli ijtimoiy-

psixologik, pedagogik tadbirlarni belgilab olish zarur boʻladi.  

Soʻnggi paytlarda shaxs ijtimoiylashuvining psixologik-pedagogik 

qonuniyatlarini oʻrganish va ularga taʼsir etuvchi omillarni, psixologik xususiyatlarini 

aniqlash bilan bogʻliq bir qator ilmiy-amaliy tadqiqotlar bajarildi. Mazkur tadqiqotlar 

bola shaxsining rivojlanishi va uning faoliyati muvaffaqiyatini belgilovchi omillar 

sifatida taʼlim, tarbiya xususiyatlarini aniqlashga hamda oʻrganishga bagʻishlangan. 

Biroq, shuni taʼkidlab oʻtish joizki, ota-ona ibrati, oila-aʼzolari, qarindoshlar, 

oʻqituvchilar ibrati, ijobiy taʼsir koʻrsatish orqali uning samarali ijtimoiylashuvini 

taʼminlaydi. Bu omillarning shaxsga nisbatan  taʼsiri, shuningdek, shaxs boʻlib 

shakllanishiga sabab boʻluvchi omillarni koʻrishimiz mumkin. 

ADABIYOTLAR TAHLILI VA METODOLOGIYA  

Shaxs, uning dunyoni bilish, oʻzini va atrofidagi insoniy munosabatlarni bilish, 

tushunishi va oʻzaro munosabatlar jarayonida oʻzidagi takrorlanmas individuallilikni 

namoyon qilishi hamda ushbu jarayonlarning yoshga va jinsga bogʻliq ayrim jihatlarini 

taxlil qilish bizga umumiy ravishda shaxs-jamiyatda yashaydigan ijtimoiy 

mavjudotdir, degan xulosani qaytarishga imkon beradi. Yaʼni, u tugʻilgan onidan 

boshlab oʻziga oʻxshash insonlar qurshovida boʻladi va uning butun ruhiy potensiali 

ana shu ijtimoiy muhitda namoyon boʻladi. Chunki agar insonning ontogenetik 

taraqqiyoti tarixiga eʼtibor beradigan boʻlsak, xali gapirmay turib, odam bolasi oʻziga 

oʻxshash mavjudotlar davrasiga tushadi va keyingina ijtimoiy muloqotning barcha 

koʻrinishlarining faol obyekti va subyektiga aylanadi. Demak, ijtimoiylashuv yoki 

ijtimoiylashuv — inson tomonidan ijtimoiy tajribani egallash va hayot — faoliyat 

jarayonida uni faol tarzda oʻzlashtirish jarayonidir. Sodda til bilan aytganda, 

ijtimoiylashuv — har bir shaxsning jamiyatga qoʻshilishi, uning normalari, talablari, 

kutishlari va taʼsirini qabul qilgan xolda, har bir harakati va muomalasida uni 

koʻrsatishi va kerak boʻlsa, shu ijtimoiy tajribasi bilan oʻz navbatida oʻzgalarga taʼsirini 

oʻtkaza olishi jarayonidir. 

Shaxs ijtimoiylashuvi yoki shakllanishnning oʻz sohasi, bosqichlari va 

muassasalari mavjud. 

 Shaxsning shakllanishi asosan uch sohada amalga oshiriladi:  

 1) faoliyat sohasi, yaʼni umri mobaynida shaxs turli faoliyatlarga 

bevosita yoki bilvosita jalb etilgan boʻlib, bu jarayonda faoliyatlar katalogi 

kengayib, boyib boraveradi. Har bir faoliyat turi individdan maxsus 

fazilatlarni, malaka va koʻnikmalarni, bilimlarni talab etadiki, ularni 

qoniqtirish yoʻlidagi faolligi unda oʻziga xos ijtimoiy-psixologik 

xususiyatlar kompleksini shakllantiradi;  

 2) muloqot sohasi, ayniqsa maktabgacha yosh davrdagi va kichik 

maktab yoshi davrlaridagi muloqot tizimlari bolada bir qancha ijtimoiy-

psixologik xislatlarni paydo qiladiki, buning natijasida u faol hayotiy 

mavkega ega boʻladi, jamiyatda oʻz oʻrnini tasavvur qilishga erishadi.  

 3) oʻz-oʻzini anglash sohasi, yaʼni ,,Men" obrazining yil sayin 

oʻzgarib borishi jarayoni boʻlib, avval oʻzini boshqalardan farqliligini, 

oʻzicha mustaqil harakat qilish, mustaqil fikr yurita olish qobiliyatini 

anglash, soʻngra esa, oʻz-oʻzini baholash, anglash, nazorat qilish- 

xususiyatlari rivojlanadiki, ular ham faol shaxs psixologiyasining tarkibii 

qismidir. 

 Shaxs ijtimoiylashuvi, yuqorida taʼkidlab oʻtganimizdek bola 

tugʻilishi bilan boshlansa-da, sezilarlik samaradorlik nuqtai nazaridan uning 

bosqichlari farklanadi. Masalan. birinchi bosqich—mexnat faoliyatigacha  

boʻlgan bosqich boʻlib, unga bolaning maktabgacha davri hamda kichik 

maktab yosh davri yillari kiradi. Bu davrdagi ijtimoiylashuvning ahamiyati 

va oʻziga xosligi shundaki, bu davrda asosan tashqi ijtimoiy muhit, ijtimoiy 

taʼsirlar faol ravishda ongga singdiriladi, mustaqil hayotga tayyorgarlik  

borasida muhim bosqich oʻtiladi. 

